
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
«ԴԱՏԱԿԱՆ ԱԿՏԵՐԻ ՀԱՐԿԱԴԻՐ ԿԱՏԱՐՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. «Դատական ակտերի հարկադիր կատարման մասին» Հայաստանի Հանրապետության 1998 թվականի մայիսի 5-ի ՀՕ-221 օրենքի (այսուհետ՝ Օրենք)  14-րդ հոդվածի 3-րդ մասը շարադրել հեևյալ խմբագրությամբ.
«3. Փորձագետը գրավոր եզրակացություն է տալիս հարկադիր կատարողի կողմից փորձագետ նշանակելու մասին որոշումը կայացնելուց հետո մեկամսյա ժամկետում: Փորձագետի պատճառաբանված միջնորդությամբ հարկադիր կատարողի որոշմամբ նշված ժամկետը կարող է երկարաձգվել մինչև մեկ ամիս ժամկետով:»:

Հոդված 2. 16.1-րդ հոդվածի 1-ին մասում «սակայն» բառը փոխարինել «այդ թվում՝» բառերով.

Հոդված 3. Օրենքի 30-րդ հոդվածի 3-րդ պարբերությունում՝
1) «գույքային իրավունքների» բառերից հետո լրացնել «, այդ թվում՝ պահանջի իրավունքի» բառերը, իսկ «տրանսպորտային միջոցների» բառերից հետո լրացնել «, ինչպես նաև դատական ակտի, ժառանգության վկայագրի կամ այլ իրավահաստատող փաստաթղթի հիման վրա պարտապանի անունով գրանցման կամ հաշվառման ենթակա, սակայն չգրանցված (չհաշվառված) գույքի և գույքային իրավունքների» բառերը.
2) լրացնել հետևյալ բովանդակությամբ նոր նախադասություն.
«Եթե հայտարարագիր ներկայացնելուց հետո պարտապանի գույքի արժեքն անբավարար է կատարողական թերթի պահանջները կատարելու համար, ապա պարտապանի կողմից սեփականության իրավունքով նոր գույք կամ գույքային իրավունք ձեռք բերելու դեպքում պարտապանը 5 օրվա ընթացքում հայտարարագիր է ներկայացնում նախորդ հայտարարագիրը ներկայացնելուց հետո սեփականության իրավունքով ձեռք բերված գույքի և գույքային իրավունքների կազմի ու քանակի մասին:»:

Հոդված 4. Օրենքի 34-րդ հոդվածի 1-ին մասում`
1)  հանել «ինչպես նաև» բառերը.
2) «կասեցման» բառից հետո լրացնել «, ինչպես նաև սույն օրենքի 43-րդ հոդվածի 9-11-րդ մասերով նախատեսված գործողությունների կատարման» բառերը:

Հոդված 5. Օրենքի 37-րդ հոդվածի 2-րդ կետում «անգործունակ» բառից հետո լրացնել «և չունի օրինական ներկայացուցիչ» բառերը:


Հոդված 6. Օրենքի 40-րդ հոդվածում`
1) 1-ին մասից հանել «և (կամ) նրա» բառերը. 
2) 4-րդ մասում «Պարտապան ֆիզիկական անձի» բառերը փոխարինել «Պարտապանի» բառով:

Հոդված 7. Օրենքի 41-րդ հոդվածի 1-ին մասի 2.1-րդ կետում «անհնարին է պարզել» բառերից հետո լրացնել «կատարողական թերթով նախատեսված պահանջի կատարման համար անհրաժեշտ» բառերը:

Հոդված 8. Օրենքի 42-րդ հոդվածում`
1) 1-ին մասում`
ա. 1-ին կետը «փաստացի կատարվել է» բառերից հետո լրացնել «կատարողական գործողությունների արդյունքում» բառերը.
բ. 2-րդ կետը շարադրել հետևյալ խմբագրությամբ.
«2) պահանջատերը դիմում է ներկայացրել կատարողական թերթի պահանջների կատարման անհրաժեշտությունը վերանալու հանգամանքների կամ կատարողական թերթի պահանջների կատարումից հրաժարվելու վերաբերյալ.». 
3) լրացնել հետևյալ բովանդակությամբ 4-րդ մասով.
«4. Սույն հոդվածի 1-ին մասի 8-րդ կետով սահմանված հիմքով կատարողական վարույթը կարճելու դեպքում հարկադիր կատարողը կատարողական վարույթը կարճելու մասին որոշումը և պարտապանին սեփականության իրավունքով պատկանող գույքի և գույքային իրավունքների կազմի և քանակի մասին հայտարարագրի պատճենը կատարողական վարույթը կարճելու մասին որոշումը կայացնելուց հետո՝ եռօրյա ժամկետում, ուղարկում է պարտապանին սնանկ ճանաչելու մասին վճիռը կայացրած դատարան:»: 

Հոդված 9. Օրենքի 43-րդ հոդվածում`
1) 4-րդ մասում`
[bookmark: _GoBack]ա. «Պարտապանի» բառից առաջ լրացնել «Եթե այլ բան նախատեսված չէ օրենքով, ապա» բառերը.
բ. 2-րդ պարբերությունում «կարող է բռնագանձվել» բառերը փոխարինել «բռնագանձվում է» բառերով, իսկ «պահանջների բավարարման համար» բառերից հետո լրացնել «, կամ անհնարին է պարզել նախորդ հերթում ընդգրկված գույքի գտնվելու վայրը, իսկ հարկադիր կատարողի կամ պահանջատիրոջ ձեռնարկած` օրենքով թույլատրելի բոլոր միջոցները եղել են ապարդյուն, կամ նախորդ հերթում ընդգրկված գույքի տասներորդ հարկադիր աճուրդը չի կայացել» բառերը.
2) լրացնել հետևյալ բովանդակությամբ 9-րդ, 10-րդ, 11-րդ և 12-րդ մասերով.
«9. Պարտապանի այլ գույքի բացակայության, անբավարարության, գրավադրված լինելու կամ այն դեպքում, երբ պարտապանի գույքը նրա միակ բնակարանն է, որը սույն օրենքի 51-րդ հոդվածի 6-րդ մասի համաձայն ենթակա չէ բռնագանձման, հարկադիր կատարողը կատարողական թերթի պահանջների կատարման նպատակով իր որոշմամբ հանձնարարում է պարտապանին իրականացնելու դատական ակտի, ժառանգության վկայագրի կամ այլ իրավահաստատող փաստաթղթի հիման վրա պարտապանի անունով գրանցման կամ հաշվառման ենթակա, սակայն չգրանցված (չհաշվառված) գույքի կամ գույքային իրավունքի գրանցում (հաշվառում)՝ պարտապանի համար որոշմամբ սահմանելով գրանցումը (հաշվառումը) ապահովելու և գրանցումը (հաշվառումը) հաստատող փաստաթղթերը հարկադիր կատարողին ներկայացնելու ժամկետ: 
10. Պարտապանի կողմից ներկայացված միջնորդության հիման վրա հարկադիր կատարողը կարող է երկարաձգել հանձնարարության կատարման ժամկետը:
11. Պարտապանի կողմից հարկադիր կատարողի հանձնարարությունը որոշմամբ սահմանված ժամկետում չկատարելու դեպքում հարկադիր կատարողը որպես պարտապանի ներկայացուցիչ կազմակերպում է պարտապանի անունով գրանցման կամ հաշվառման ենթակա գույքի կամ գույքային իրավունքի գրանցումը (հաշվառումը), եթե պարտապանը չի հիմնավորում իր կամքից անկախ հանգամանքներում հարկադիր կատարողի հանձնարարությունը չկատարելու փաստը:
12. Պարտապանի անունով գրանցման կամ հաշվառման ենթակա գույքի կամ գույքային իրավունքի գրանցման (հաշվառման) համար կատարված ծախսերը՝ որպես կատարողական ծախս, դրանց եռապատիկի չափով բռնագանձվում են պարտապանից:»:
 
Հոդված 10. Օրենքի 43.1-րդ հոդվածում՝
1) 1-ին պարբերության «իրավունք ունի անարգել մուտք գործելու պարտապանին սեփականության իրավունքով պատկանող բնակարան կամ այլ շինություն» բառերը փոխարինել «ունի պարտապանին սեփականության իրավունքով պատկանող բնակարան կամ այլ շինություն անարգել, այդ թվում՝ բնակարանը կամ այլ շինությունը բացելու միջոցով, մուտք գործելու իրավունք» բառերով.
2) 2-րդ պարբերության առաջին նախադասությունը շարադրել հետևյալ խմբագրությամբ.
«Կատարողական գործողությունների կատարման նպատակով այլ անձանց, ինչպես նաև պարտապանին ընդհանուր սեփականության իրավունքով պատկանող բնակարան կամ շինություններ հարկադիր կատարողը կարող է մուտք գործել համապատասխանաբար այդ բնակարանի կամ շինության սեփականատիրոջ (ժամանակավոր տիրապետողի) կամ ընդհանուր սեփականության մյուս մասնակցի համաձայնությամբ:»:

Հոդված 11. Օրենքի 51-րդ հոդվածը շարադրել հետևյալ խմբագրությամբ.
«Հոդված 51. Գույքը, որի վրա չի կարող բռնագանձում տարածվել
1. Բռնագանձում չի կարող տարածվել քաղաքացի-պարտապանին պատկանող հետևյալ գույքի վրա`
1) գործածության մեջ գտնվող տնային օգտագործման առարկաների, հագուստեղենի, կոշկեղենի, սպիտակեղենի, անկողնային և մանկական պարագաների` բացառությամբ պերճանքի առարկաների և այն առարկաների, որոնք պատրաստված են թանկարժեք նյութերից կամ ունեն պատմական կամ գեղարվեստական արժեք.
2) պարտապանի մասնագիտական պարապմունքների համար անհրաժեշտ առարկաների, ձեռնարկների ու գրքերի՝ բացառությամբ այն դեպքերի, երբ պարտապանը դատարանի դատավճռով զրկված է որոշակի գործունեությամբ զբաղվելու իրավունքից, և այն առարկաների, որոնք պատրաստված են թանկարժեք նյութերից կամ ունեն պատմական կամ գեղարվեստական արժեք.
3) այն անձանց ընտանի կենդանիների (2 միավոր), ընտանի թռչունների (10 միավոր), անասնակերի, հերթական ցանքի համար անհրաժեշտ սերմացուի, որոնց հիմնական զբաղմունքը գյուղատնտեսությունն է.
4) մինչև 5.000 դրամ արժողությամբ գույքի, եթե դրանք մեկ միասնական խմբաքանակ չեն կազմում.
5) հաշմանդամների համար նախատեսված հատուկ փոխադրամիջոցների.
6) միակ այն բնակարանի (այդ թվում՝ բնակարանի հետ մեկ միասնական գույքային միավոր կազմող տնամերձ հողամասի և այդ հողամասի վրա առկա օժանդակ կառույցների) կամ դրա բաժնի, որը պարտապանի համար հանդիսանում է մշտական բնակության միակ վայր, և որի մեկնարկային գինը հավասար կամ ցածր է Կառավարության կողմից սահմանված` միակ բնակարանի իրացման համար նախատեսված նվազագույն գումարից: Եթե միակ բնակարանն իրացվում է Կառավարության որոշմամբ սահմանված գումարը գերազանցող գնով, ապա Կառավարության կողմից սահմանված` միակ բնակարանի իրացման համար նախատեսված գումարը վերադարձվում է պարտապանին.
7) Կառավարության կողմից սահմանված` միակ բնակարանի իրացման համար նախատեսված նվազագույն գումարի, որը ենթակա է վերադարձման պարտապանին:
2. Սույն հոդվածի 1-ին մասի 6-րդ կետով սահմանված դրույթները չեն տարածվում այն դեպքերի վրա, երբ՝
1) գույքը գրավադրված է պահանջատիրոջ պահանջի ապահովման համար, 
2) բավարարվում են ալիմենտային, կյանքին կամ առողջությանը կամ հանցագործության պատճառված վնասների հատուցման պահանջները, հայցի ապահովման, վճռի կատարման ապահովման կամ պարտապանի գույքի վրա արգելանք դնելու մասին վարչական մարմնի որոշման կատարման փուլում պարտապանին սեփականության իրավունքով պատկանել է մեկից ավելի բնակարան (այդ թվում՝ բնակարանի հետ մեկ միասնական գույքային միավոր կազմող տնամերձ հողամաս և այդ հողամասի վրա առկա օժանդակ կառույցներ) կամ դրա բաժին, և պարտապանը հետագայում օտարել է դրանք՝ պահպանելով սեփականության իրավունքը մեկ բնակարանի (այդ թվում՝ բնակարանի հետ մեկ միասնական գույքային միավոր կազմող տնամերձ հողամասի և այդ հողամասի վրա առկա օժանդակ կառույցների) կամ դրա բաժնի նկատմամբ:
3. Սույն հոդվածի 1-ին մասի 7-րդ կետով նախատեսված գումարը բնակարան կամ դրա բաժին ձեռք բերելու նպատակով պարտապանին վերադարձվում է հատուկ բանկային հաշվի միջոցով: Վերադարձման կարգը սահմանում է Կառավարությունը:»:

Հոդված 12. Օրենքի 64.1-րդ հոդվածում «աճուրդով օտարված» բառերից հետո լրացնել «կամ երկրորդ և յուրաքանչյուր հերթական աճուրդից հետո լոտը չվաճառվելու դեպքում պահանջատիրոջը հանձնված» բառերը:

Հոդված 13. Օրենքի 67-րդ հոդվածում`
1) 3-րդ մասից հանել «, բացառությամբ սույն հոդվածով նախատեսված դեպքերի» բառերը.
2) 4-րդ մասի 1-ին նախադասությունից և 2-րդ պարբերությունից հանել «դատական կարգով» բառերը.
3) լրացնել հետևյալ բովանդակությամբ 12-րդ մասով.
«12. Սույն հոդվածով սահմանված կանոնները գործում են, եթե սույն օրենքով կամ այլ օրենքներով կատարողական գործողությունների կատարման ծախսերի հատուցման այլ կարգ սահմանված չէ:»:

Հոդված 14. Եզրափակիչ մաս և անցումային դրույթներ
1. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
2. Կառավարությունը մինչև 2019 թվականի հունվարի 1-ը սահմանում է Կառավարության կողմից սահմանված` միակ բնակարանի իրացման համար նախատեսված նվազագույն գումարի վերադարձման կարգը: Մինչ այդ կարգի սահմանումը նշված գումարը պարտապանին վերադարձվում է մինչև սույն օրենքն ուժի մեջ մտնելը գործող կարգով:


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
«ՆՈՏԱՐԻԱՏԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. «Նոտարիատի մասին» Հայաստանի Հանրապետության 2001 թվականի դեկտեմբերի 4-ի ՀՕ-274 օրենքի (այսուհետ՝ Օրենք) 29-րդ հոդվածում՝
1) 1-ին մասի 2-րդ պարբերությունից հանել «, ինչպես նաև սույն օրենքի 17-րդ հոդվածի 1-ին կետի 2-րդ, 7-րդ, 8-րդ ենթակետերի համաձայն պաշտոնից ազատված նոտարը » բառերը.
2) լրացնել հետևյալ բովանդակությամբ 2.1-րդ մաս.
«2.1. Պաշտոնից ազատված նոտարը չի կարող լինել նոտարի ստաժոր, օգնական կամ այլ աշխատող:»:

Հոդված 2. Օրենքի 82.2-րդ հոդվածի 1-ին մասը լրացնել հետևյալ բովանդակությամբ նոր՝ 4-րդ և 5-րդ կետերով.
«4) լրացել է պարտավորության կատարման՝ նոտարի կողմից վավերացված գործարքով նախատեսված ժամկետը կամ պարտատիրոջ մոտ նոտարի կողմից վավերացված գործարքի հիման վրա առաջացել է պարտավորության կատարում պահանջելու իրավունքը.
5) առերևույթ չի լրացել օրենքով սահմանված հայցային վաղեմության ժամկետը»:
Հոդված 3. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:


ՀԻՄՆԱՎՈՐՈՒՄ
««ԴԱՏԱԿԱՆ ԱԿՏԵՐԻ ՀԱՐԿԱԴԻՐ ԿԱՏԱՐՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ ««ՆՈՏԱՐԻԱՏԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ԸՆԴՈՒՆՄԱՆ 

1. Ընթացիկ իրավիճակը և իրավական ակտի ընդունման անհրաժեշտությունը
 «Դատական ակտերի հարկադիր կատարման մասին» Հայաստանի Հանրապետության օրենքն (այսուհետ նաև՝ Օրենք) ընդունվել է 1998 թվականի մայիսի 5-ին: Դրանից հետո Օրենքում կատարվել են բազմաթիվ փոփոխություններ, այդ թվում՝ նախատեսվել են նոր ինստիտուտներ և ընթացակարգեր (օրինակ՝ պարտապանի միակ բնակարանի վրա բռնագանձում տարածելու առանձնահատկությունները), որոնց իրացման համար, սակայն, Օրենքը չի սահմանում անհրաժեշտ գործիքակազմ: Բացի այդ, Օրենքում առկա են կատարողական վարույթի հարուցման և իրականացման հետ կապված անորոշ և թերի կարգավորումներ, որոնք առաջացնում են գործնական խնդիրներ: Մասնավորապես՝
1.  Գործնականում դատական ակտերի հարկադիր կատարման գործընթացում առաջանում են իրավիճակներ, երբ կատարողական վարույթի ընթացքում պարտապանը միջոցներ չի ձեռնարկում իրեն փաստացի պատկանող (օրինակ՝ ժառանգության իրավունքի վկայագրի, դատական ակտի կամ այլ իրավահաստատող փաստաթղթի հիման վրա) և իր անունով գրանցման ենթակա գույքային իրավունքը գրանցելու ուղղությամբ՝ վճռով իր վրա դրված պարտավորությունների կատարումից խուսափելու նպատակով:
Նման իրավիճակները ստեղծում են ոչ միայն պարտատիրոջ պահանջները չբավավարելու իրական հնարավորություն՝ հանգեցնելով «Մարդու իրավունքների և հիմնարար ազատությունների պաշտպանության մասին» եվրոպական կոնվենցիայի թիվ 1 արձանագրության 1-ին հոդվածով և Հայաստանի Հանրապետության Սահմանադրության 60-րդ հոդվածով ամրագրված սեփականության իրավունքի սահմանափակման, այլ նաև կարող են խախտել «Մարդու իրավունքների և հիմնարար ազատությունների պաշտպանության մասին» եվրոպական կոնվենցիայի 6-րդ հոդվածով ամրագրված արդար դատաքննության իրավունքը[footnoteRef:2]: [2:  Տե´ս, օրինակ, Ավաքեմյանն ընդդեմ Հայաստանի գործով Մարդու իրավունքների եվրոպական դատարանի 2017 թվականի մարտի 30-ի վճիռը:] 

Բացի այդ, պարտապանի նման վարքագծի արդյունքում վերջինիս գույքը կարող է բավարար չլինել պարտատերերի պահանջները բավարարելու համար, ինչի արդյունքում կարող են առաջանալ պարտապանին սնանկ ճանաչելու հիմքեր: Մինչդեռ, եթե պարտապանը կատարողական վարույթի արդյունքում ձեռնարկեր անհրաժեշտ միջոցառումներ՝ իրեն փաստացի պատկանող գույքի կամ գույքային իրավունքի գրանցման (հաշվառման) ուղղությամբ, ապա հնարավոր կլիներ խուսափել վերջինիս նկատմամբ ոչ ցանկալի սնանկության վարույթ հարուցելուց:
2. Օրենքը սահմանում է, որ կատարողական վարույթ հարուցելուց հետո 10 օրավ ընթացքում հարկադիր կատարողը պարտապանից հայտարարագիր է վերցնում նրան սեփականության իրավունքով պատկանող գույքի և գույքային իրավունքների կազմի և քանակի մասին: Գործնականում հնարավոր են իրավիճակներ, երբ հայտարարագիր ներկայացնելուց հետո պարտապանին պատկանող գույքի արժեքը բավարար չէ կատարողական թերթի պահանջներն ամբողջությամբ կատարելու համար, իսկ պարտապանը հայտարարագիր ներկայացնելուց հետո ձեռք է բերում այլ գույք կամ գույքային իրավունք, որի մասին հարկադիր կատարողը չի տեղեկացվում, քանի որ պարտապանը նոր հայտարարագիր ներկայացնելու պարտականություն չունի: Նշվածի արդյունքում հնարավորություն չի ստեղծվում պարտապանին սեփականության իրավունքով պատկանող գույքը կամ գույքային իրավունքը ներառել բռնագանձման կամ արգելադրման ենթակա գույքի կազմի մեջ:
3. Օրենքը սահմանում է, որ այն դեպքերում, երբ պարտապանը ճանաչվել է անգործունակ, ապա հարկադիր կատարողը կասեցնում է կատարողական վարույթը:
Գործնականում հնարավոր են իրավիճակներ, երբ կատարողական գործողությունների կատարման համար պարտապանի անմիջական մասնակցությունն անհրաժեշտ չէ, կամ անգործունակ պարտապանն ունի օրինական ներկայացուցիչ:
Նման պայմաններում, առաջանում է կատարողական վարույթի անհարկի ձգձգման հնարավորություն, երբ իրականում կատարողական վարույթի կասեցման անհրաժեշտությունը բացակայում է:
4. Օրենքի 38-րդ հոդվածը սահմանում է, որ հարկադիր կատորղը կասեցնում  է կատարողական վարույթը, եթե նշանակվել է փորձաքննություն: Օրենքը չի նախատեսում փորձաքննության իրականացման առավելագույն ժամկետ, ինչի արդյունքում կատարողական վարույթը կարող է ձգձգվել:
5. Օրենքի 40-րդ հոդվածի 1-ին մասի համաձայն՝ պարտապանի և (կամ) նրա գույքի գտնվելու վայրի մասին տեղեկություններ չլինելու դեպքում հարկադիր կատարողը որոշում է կայացնում պարտապանի և (կամ) նրա գույքի հետախուզում հայտարարելու մասին: Նույն հոդվածի 4-րդ մասի համաձայն՝ պարտապան ֆիզիկական անձի հետախուզումն իրականացվում է միայն այն դեպքերում, երբ նրա բացակայությունն անհնար է դարձնում կատարողական գործողությունների իրականացումը:
Օրենքի ձևակերպումից երևում է, որ բոլոր դեպքերում, երբ պարտապան-իրավաբանական անձի գտնվելու վայրը հայտնի չէ, ապա հարկադիր կատարողը որոշում է կայացնում պարտապանի նկատմամբ հետախուզում հայտարարելու վերաբերյալ:
Միաժամանակ, Օրենքի 41-րդ հոդվածի 1-ին մասի 2-րդ և 2.1-րդ կետերի համաձայն՝ հարկադիր կատարողն ավարտում է կատարողական վարույթը, եթե անհնար է պարզել պարտապանի կամ նրա գույքի գտնվելու վայրը: Ստացվում է, որ պարտապանի բացակայության դեպքում հարկադիր կատարողը կարող ավարտել կատարողական վարույթը:
Գործնականում հնարավոր են իրավիճակներ, երբ պարտապանի ներկայության անհրաժեշությունն ընդհանրապես բացակայի կատարողական գործողություններ իրականացնելու համար (օրինակ՝ պարտապանի բանկային հաշվին առկա դրամական միջոցների վրա բռնագանձում տարածելիս), սակայն, փաստորեն, նրա բացակայության պայմաններում հարկադիր կատարողը կարող է ավարտել կատարողական վարույթը:
Պարտապանի բացակության հիմքով կատարողական վարույթն ավարտվելու դեպքում պարտատերերը կարող են պարտապանին սնանկ ճանաչելու գործընթաց սկսել, իսկ «Սնանկության մասին» Հայաստանի Հանրապետության օրենքի 103-րդ հոդվածը հնարավորություն է տալիս բացակայող պարտապանին ճանաչել սնանկ: Արդյունքում ստացվում է, որ պարտապանի ոչ անհրաժեշտ հետախուզում հայտարարելու և նրան չհայտնաբերելու դեպքում կատարողական վարույթն ավարտելը կարող է հանգեցնել պարտապանի նկատմամբ սնանկության գործընթաց սկսելու, այն դեպքում, երբ կատարողական վարույթը կարող էր շարունակվել առանց պարտապանի մասնակցության:
6. Օրենքի 43.1-րդ հոդվածի համաձայն՝ կատարողական գործողությունների կատարման նպատակով (բռնագանձում, վտարում, բնակեցում և այլն) հարկադիր կատարողն իրավունք ունի անարգել մուտք գործելու պարտապանին սեփականության իրավունքով պատկանող բնակարան կամ այլ շինություն: 
Օրենքը չի կարգավորում այն հարցերը, թե ինչ միջոցներ պետք է ձեռնարկի հարկադիր կատարողը պարտապանին պատկանող բնակարան կամ այլ շինություն մուտք գործելու համար, եթե պարտապանը բացակայում է, համաձայնություն չի տալիս կամ այլ կերպ խոչընդոտում է հարկադիր կատարողի մուտք գործելը բնակարան:
Միջազգային փորձի ուսումնասիրությունը ցույց է տալիս, որ նման դեպքերում հարկադիր կատարողը պարտապանի բնակարան մուտք է գործում ընթերակաների կամ վկաների մասնակցությամբ:
7. Օրենքը սահմանում է, որ բռնագանձում չի կարող տարածվել պարտապանին պատկանող միակ այն բնակարանի կամ դրա բաժնի վրա, որը պարտապանի համար հանդիսանում է մշտական բնակության միակ վայր, և որի մեկնարկային գինը հավասար կամ ցածր է Հայաստանի Հանրապետության կառավարության կողմից սահմանված` միակ բնակարանի իրացման համար նախատեսված նվազագույն գումարից: Միաժամանակ, Օրենքով սահմանվում են այդ ընդհանուր կանոնից բացառություններ, որոնք, սակայն, չեն վերաբերում պարտապանի կողմից հնարավոր չարաշահումները և պարտավորությունների կատարումից խուսափելու դեպքերը կանխելուն: 
Մասնավորապես՝ պարտապանը կարող է հայցի ապահովման կամ վճռի կատարման ապահովման կամ պարտապանի գույքի վրա արգելանք դնելու մասին վարչական մարմնի որոշման կատարման փուլում ունենալ մեկից ավելի բնակարան, սակայն հետագայում իր պարտավորությունները կատարելուց խուսափելու համար մինչև գույքի նկատմամբ բռնագանձում տարածելը օտարել իր մյուս բնակարանները, որի արդյունքում նրա միակ բնակարանի վրա բռնագանձում չի տարածվի: 
Ընդ որում, նշվածը վերաբերում է միայն պարտապանի կողմից գույքի օտարման պայմանագրերով բնակարանի կամ դրա բաժնի նկատմամբ սեփականության իրավունքի փոխանցմանը և չի տարածվում այն դեպքերի վրա, երբ պարտապանի բնակարանի նկատմամբ սեփականության իրավունքը դադարել է նրա կամքից անկախ հանգամանքներում:
8. Օրենքով հնարավորություն է սահմանվել հարկադիր կատարման արդյունքում ՀՀ կառավարության որոշմամբ քաղաքացի պարտապանին պատկանող միակ բնակարանի համար սահմանած իրացման նվազագույն գումարը գերազանցող գումարով իրացնելու դեպքում այդ գումարը վերադարձնելու պարտապանին: Ըստ էության, այս իրավակարգավորումը նպատակ է հետապնդում բնակարանից զրկված պարտապանին ապահովելու նոր բնակարան ձեռք բերելու հնարավորությամբ:
Միաժամանակ, Օրենքի գործող կարգավորումների պայմաններում հնարավոր են դեպքեր, երբ պարտապանը, ստանալով այդ գումարը, այն ծախսի այլ նպատակների համար, որի արդյունքում Օրենքով սահմանված կարգավորումները չեն ծառայի իրենց հիմնական նպատակին:
9. Օրենքը նախատեսում է միայն հարկադիր աճուրդով օտարված բնակարանի, բնակելի տան և այլ շինության նոր սեփականատիրոջ պահանջով բնակարանը, բնակելի տունը կամ շինությունն զբաղեցնող պարտապան սեփականատիրոջը,  ինչպես նաև այն անձանց, որոնց օգտագործման իրավունքը գրանցված չէ օրենքով սահմանված կարգով, վտարելու հնարավորություն, մինչդեռ գույքը կարող է պահանջատիրոջը հանձնվել ոչ միայն հարկադիր աճուրդի արդյունքում, այլ նաև հարկադիր աճուրդը չկայանալու արդյունքում, երբ պահանջատերը կհամաձայնի ընդունելու գույքը:
10.  «Հրապարակային սակարկությունների մասին» Հայաստանի Հանրապետության օրենքով սահմանվում են գույքի հարկադիր իրացման հետ կապված կատարողական ծախսերը հատուցելու հատուկ կանոններ, որոնք տարբերվում են Օրենքի 67-րդ հոդվածով սահմանված ընդհանուր կանոններից: Միաժամանակ, Օրենքը չի նախատեսում այլ օրենքներով նման բացառություններ սահմանելու հնարավորություն:
Մասնավորապես՝ «Հրապարակային սակարկությունների մասին» Հայաստանի Հանրապետության օրենքի 32-րդ հոդվածի 6-րդ մասի համաձայն՝ լոտի զննման, պահպանության, գնահատման (այդ թվում` փորձագետի միջոցով), ծառայության շինությունների պահպանման, սակարկությունների կազմակերպման ու անցկացման այլ ծախսերն իրականացվում են իրացվող լոտի գնման գնի հինգ տոկոսի, իսկ սահմանված նվազագույն աշխատավարձի տասհազարապատիկից ավելի արժողությամբ լոտի դեպքում` գնման գնի երեք տոկոսի չափով` պարտապանից գանձվող գումարների հաշվին:
11. Գործնականում հնարավոր են դեպքեր, երբ կատարողական թերթով սահմանվի պարտապանի գույքի վրա բռնագանձում տարածելու՝ Օրենքի 43-րդ հոդվածով սահմանված հերթականությունից տարբերվող հերթականություն, իսկ Օրենքը բռնագանձման հերթականությունը սահմանում է իմպերատիվ կերպով՝ առանց կատարողական թերթով սահմանված հնարավոր հերթականության հաշվառման:
Բացի այդ, մի շարք դեպքերում պարտապանին սեփականության իրավունքով պատկանող կոնկրետ գույքը հնարավոր չի լինում հայտնաբերել, որի արդյունքում հարկադիր կատարողը չի կարողանում բռանագանձում տարածել պարտապանին պատկանող այլ հերթի և գտնվելու վայրը հայտնի գույքի վրա, քանի որ Օրենքի 43-րդ հոդվածը սահմանում է, որ առանց նախորդ հերթում ընդգրկված գույքի բռնագանձումն իրականացնելու՝ հաջորդ հերթի գույքը կարող է բռնագանձվել, եթե ակնհայտ է, որ նախորդ հերթի գույքի արժեքը անբավարար է պահանջների բավարարման համար: Արդյունքում հարկադիր կատարողը կարող է ավարտել կատարողական վարույթը Օրենքի 41-րդ հոդվածի 1-ին մասի 2.1-րդ կետով սահմանված հիմքով:
12.  «Նոտարիատի մասին» Հայաստանի Հանրապետության օրենքը չի սահմանում, թե պարտատերը ինչ ժամկետում պետք է դիմի կատարողական մակագրության թերթ ստանալու խնդրանքով: Ժամկետի սահմանումն ունի կարևոր նշանակություն՝ հաշվի առնելով այն հանգամանքը, որ անգամ իրավունքների դատական պաշտպանության համար Հայաստանի Հանրապետության քաղաքացիական օրենսգրքով և այլ օրենքերով սահմանվում են հայցային վաղեմության ընդհանուր և հատուկ ժամկետներ, որոնց ընթացքում անձը կարող է դիմել իր իրավունքների պաշտպանության կամ խախտված իրավունքների վերականգնման դատական պաշտպանության միջոցին: Բացի այդ, «Նոտարիատի մասին» Հայաստանի Հանրապետության օրենքով նոտարի օգնականի պաշտոնում նշանակվելու արգելքների շարքում նշվում են նոտարի պաշտոնից ազատման խիստ սահմանափակ դեպքեր, մինչդեռ այս կարգավորման նպատակը պաշտոնից ազատված նոտարի՝ նոտարի օգնական դառնալու հնարավորությունը բացառելն է:
Վերոշարադրյալը վկայում է «Դատական ակտերի հարկադիր կատարման մասին» և «Նոտարիատի մասին» Հայաստանի Հանրապետության օրենքներում փոփոխություններ և լրացումներ կատարելու անհրաժեշտության մասին:

2. Առաջարկվող կարգավորման բնույթը
1.  «Դատական ակտերի հարկադիր կատարման մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծով՝
1) սահմանվել է, որ պարտապանի գույքի բացակայության, անբավարարության, գրավադրված լինելու կամ այն դեպքում, երբ պարտապանի գույքը նրա միակ բնակարանն է, հարկադիր կատարողը կատարողական թերթի պահանջների կատարման նպատակով իրավունք ունի իր որոշմամբ հանձնարարելու պարտապանին իրականացնելու պարտապանի անունով գրանցման կամ հաշվառման ենթակա գույքի կամ գույքային իրավունքի գրանցում (հաշվառում)՝ պարտապանի համար սահմանելով հանձնարարականի կատարման ժամկետ: Եթե պարտապանը որոշմամբ սահմանված ժամկետում չի կատարում հանձնարարականը, ապա հարկադիր կատարողը որպես պարտապանի ներկայացուցիչ կազմակերպում է պարտապանի անունով գրանցման կամ հաշվառման ենթակա գույքի կամ գույքային իրավունքի գրանցումը (հաշվառումը) և կատարված ծախսերը, որպես կատարողական ծախս, դրանց եռապատիկի չափով բռնագանձում պարտապանից,
2) նախատեսվել է, որ եթե հայտարարագիր ներկայացնելուց հետո պարտապանի գույքի արժեքն անբավարար է կատարողական թերթի պահանջները կատարելու համար, ապա պարտապանի կողմից սեփականության իրավունքով նոր գույք կամ գույքային իրավունք ձեռք բերելու դեպքում պարտապանը 5 օրվա ընթացքում հայտարարագիր է ներկայացնում նախորդ հայտարարագիրը ներկայացնելուց հետո սեփականության իրավունքով ձեռք բերված գույքի և գույքային իրավունքների կազմի ու քանակի մասին,
3) սահմանվել է, որ պարտապանի անգործունակ ճանաչվելու դեպքում կատարողական վարույթը կասեցվում է, եթե պարտապանը չունի օրինական ներկայացուցիչ, 
4) ամրագրվել է, որ  փորձաքննությունն իրականացվում է մեկամսյա ժամկետում՝ միաժամանակ հնարավորություն ընձեռելով փորձագետին ներկայացնել պատճառաբանված միջնորդություն փորձաքննության ժամկետը երկարաձգելու համար, բայց ոչ ավել, քան մեկ ամիս ժամկետով:
5) նախատեսվել է, որ պարտապան-իրավաբանական անձի հետախուզումը ևս հայտարարվում է միայն այն դեպքում, երբ նրա բացակայությունն անհնար է դարձնում կատարողական վարույթի իրականացումը,
6) սահմանվել է, որ հարկադիր կատարողը պարտապանին պատկանող շինություն մուտք է գործում ընթերակաների պարտադիր մասնակցությամբ,
7) միակ բնակարանի վրա բռնագանձում չտարածելու ընդհանուր կանոնից առկա բացառությունների շարքը լրացվել է նաև այն դեպքերով, երբ հայցի ապահովման, վճռի կատարման ապահովման կամ պարտապանի գույքի վրա արգելանք դնելու մասին վարչական մարմնի որոշման կատարման փուլում պարտապանին սեփականության իրավունքով պատկանել է մեկից ավելի բնակարան և պարտապանը հետագայում օտարել է դրանք՝ պահպանելով սեփականության իրավունքը մեկ բնակարանի նկատմամբ,
8) սահմանվել է, որ ՀՀ կառավարության կողմից սահմանված միակ բնակարանի գումարը պարտապանին վերադարձվում է միայն բնակարան ձեռք բերելու նպատակով հատուկ բանկային հաշվի միջոցով, որի կարգը սահմանում է ՀՀ կառավարությունը,
9) սահմանվել է, որ վտարումն իրականացվում է նաև այն դեպքում, երբ երկրորդ կամ հետագա աճուրդները չկայանալու արդյունքում գույքը հանձնվել է պարտատիրոջը,
10) սահմանվել է, որ Օրենքի 43-րդ հոդվածով սահմանված գույքի վրա բռնագանձում տարածելու հերթականությունը գործում է, եթե կատարողական թերթով այլ բան նախատեսված չէ, ինչպես նաև նախատեսվել է, որ առանց նախորդ հերթի գույքի վրա բռնագանձում տարածելու՝ հաջորդ հերթի գույքի վրա բռնագանձում կարող է տարածվել նաև այն դեպքում, երբ պարպատանի գույքի հետախուզման արդյունք	ում հնարավոր չի լինում հայտնաբերել նախորդ հերթում ընդգրկված պարտապանին պատկանող գույքը, կամ նախորդ հերթում ընդգրկված գույքի տասներորդ հարկադիր աճուրդը չի կայացել,
11) սնանկության վարույթում պարտապանի գույքի վերաբերյալ տեղեկությունների հավաքագրման գործընթացը դյուրինացնելու նպատակով սահմանվել է, որ եթե կատարողական վարույթը կարճվում է պարտապանին սնանկ ճանաչելու հիմքով, ապա հարկադիր կատարողը պարտապանին սեփականության իրավունքով պատկանող գույքի և գույքային իրավունքների կազմի և քանակի մասին հայտարարագիրն ուղարկում է սնանկության գործը քննող դատարան:
2. «Նոտարիատի մասին» Հայաստանի Հանրապետության օրենքում փոփոխություն և լրացումներ կատարելու մասին» Հայաստանի Հանրապետության օրենքի նախագծով՝ 
1) սահմանվել է, որ կատարողական մակագրության թերթը տրամադրվում է, եթե առերևույթ չի անցել պահանջի հայացային վաղեմության ժամկետը,
2) նախատեսվել է, որ պաշտոնից ազատված նոտարը չի կարող լինել նոտարի ստաժոր, օգնական կամ այլ աշխատող:

3. Նախագծերի մշակման գործընթացում ներգրավված ինստիտուտները և անձինք
Նախագծերը մշակվել են Հայաստանի Հանրապետության արդարադատության նախարարության «Օրենսդրության զարգացման և իրավական հետազոտությունների կենտրոն» հիմնադրամի կողմից:

4. Ակնկալվող արդյունքը
Նախագծերի ընդունման արդյունքում կբարձրանա դատական ակտերի հարկադիր կատարման և սնանկության գործընթացների արդյունավետությունը, ինչպես նաև կնվազեցվի դատական ակտերի հարկադիր կատարումն ապահովելու նպատակով սնանկության ինստիտուտի կիրառման անհրաժեշտությունը:


ՏԵՂԵԿԱՆՔ N 1
««ԴԱՏԱԿԱՆ ԱԿՏԵՐԻ ՀԱՐԿԱԴԻՐ ԿԱՏԱՐՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ ««ՆՈՏԱՐԻԱՏԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ


««Դատական ակտերի հարկադիր կատարման մասին» Հայաստանի Հանրապետության օրենքում փոփոխություններ և լրացումներ կատարելու մասին» և ««Նոտարիատի մասին» Հայաստանի Հանրապետության օրենքում փոփոխություն և լրացումներ կատարելու մասին» Հայաստանի Հանրապետության օրենքների նախագծերի ընդունման կապակցությամբ անհրաժեշտ է ընդունել Հայաստանի Հանրապետության կառավարության կողմից սահմանված` միակ բնակարանի իրացման համար նախատեսված գումարը հատուկ բանկային հաշվի միջոցով պարտապանին վերադարձնելու կարգը սահմանող Հայաստանի Հանրապետության կառավարության ենթաօրենսդրական նորմատիվ իրավական ակտ:




ՏԵՂԵԿԱՆՔ N 2
««ԴԱՏԱԿԱՆ ԱԿՏԵՐԻ ՀԱՐԿԱԴԻՐ ԿԱՏԱՐՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ ««ՆՈՏԱՐԻԱՏԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

««Դատական ակտերի հարկադիր կատարման մասին» Հայաստանի Հանրապետության օրենքում փոփոխություններ և լրացումներ կատարելու մասին» և ««Նոտարիատի մասին» Հայաստանի Հանրապետության օրենքում փոփոխություն և լրացումներ կատարելու մասին» Հայաստանի Հանրապետության օրենքների նախագծերի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում։

